
O‘ZBEKISTON RESPUBLIKASIDA SOLIQ 
TIZIMIDA RAQAMLASHTIRISHNI 

TAKOMILLASHTIRISH ORQALI SOLIQLARNI 
UNDIRISHNING METODOLOGIK 

MUAMMOLARI
Muxammadov Nodir Karimovich

ORCID ID: 0009-0008-2029-6968

Annotatsiya. Ushbu ilmiy ishda soliq tizimida raqamlashtirish jarayonlarini takomillashtirish orqali soliqlarni undirishda 
uchraydigan metodologik muammolar chuqur tahlil qilingan. Soliq ma’murchiligida zamonaviy raqamli texnologiyalarni 
joriy etish, soliq to‘lovchilar bilan aloqalarda shaffoflikni oshirish, soliq ma’lumotlari oqimini tezlashtirish va soliq bazasini 
kengaytirish imkoniyatlari ilmiy asosda yoritilgan. Shuningdek, mavjud axborot tizimlarining o‘zaro integratsiyasi, katta 
hajmdagi ma’lumotlarni qayta ishlashning texnik va tashkiliy talablari, sun’iy intellekt hamda blokcheyn texnologiyalarini 
soliq jarayonlariga tatbiq etish zarurati asoslangan. Tadqiqotda soliqlarni undirish samaradorligini oshirish yo‘lidagi asosiy 
to‘siqlar — metodologik yondashuvlarning yetarli darajada ishlab chiqilmaganligi, yagona standartlashtirish tizimining to‘liq 
shakllanmagani, axborot xavfsizligi bo‘yicha talablarning kuchaytirilishi zarurati kabi masalalar alohida ko‘rib chiqilgan. 
Muallif tomonidan raqamlashtirish orqali soliq tushumlarining barqaror o‘sishini ta’minlash, soliq munosabatlarida 
ishonchli nazorat mexanizmlarini shakllantirish va soliq jarayonlarining institutsional samaradorligini oshirish bo‘yicha 
amaliy va ilmiy asoslangan takliflar ishlab chiqilgan.

Kalit so‘zlar: soliq tizimi, raqamlashtirish, soliq ma’murchiligi, soliqlarni undirish, metodologik muammolar, raqamli 
texnologiyalar, axborot tizimlari integratsiyasi, sun’iy intellekt, blokcheyn, ma’lumotlar xavfsizligi, shaffoflik, soliq 
tushumlari samaradorligi.
Abstract. This scientific work provides an in-depth analysis of the methodological problems encountered in tax collection 
within the process of improving digitalization in the tax system. The study highlights the opportunities for introducing 
modern digital technologies into tax administration, enhancing transparency in interactions with taxpayers, accelerating 
information flows, and expanding the tax base. It substantiates the necessity of integrating existing information systems, 
processing large volumes of data, and implementing artificial intelligence and blockchain technologies to strengthen the 
resilience and efficiency of tax procedures. The research also examines the main challenges associated with improving 
tax collection efficiency, including insufficient development of methodological approaches, weaknesses in standardization, 
and issues related to ensuring data security. The author proposes scientifically grounded practical solutions aimed 
at achieving sustainable growth in tax revenues through digitalization and establishing reliable, transparent control 
mechanisms in tax relations. 

Keywords: tax system, digitalization, tax administration, tax collection, methodological problems, digital technologies, 
integration of information systems, artificial intelligence, blockchain, data security, transparency, efficiency of tax revenues.
Аннотация. В данной научной работе комплексно анализируются методологические проблемы, возникающие при 
сборе налогов в условиях совершенствования процессов цифровизации налоговой системы. Освещены основные 
направления внедрения цифровых технологий в налоговое администрирование, повышения прозрачности 
взаимодействия с налогоплательщиками и расширения налоговой базы. Обоснована необходимость 
интеграции действующих информационных систем, обработки больших объемов данных, внедрения технологий 
искусственного интеллекта и блокчейна для повышения устойчивости и эффективности налоговых процедур. 
Отдельное внимание уделено ключевым проблемам повышения эффективности сбора налогов — недостаточной 
проработанности методологических подходов, несовершенству стандартизации и вопросам обеспечения 
безопасности данных. Автором представлены практические предложения, направленные на достижение 
устойчивого роста налоговых поступлений посредством цифровизации и формирование надежных и прозрачных 
механизмов контроля в налоговых отношениях. 

Ключевые слова: налоговая система, цифровизация, налоговое администрирование, сбор налогов, 
методологические проблемы, цифровые технологии, интеграция информационных систем, искусственный 

K I R I S H
Hozirgi davrda soliq tizimini samarali boshqarish va soliqlarni undirish mexanizmlarini takomillashtirishda 

raqamlashtirish jarayonlari alohida ahamiyat kasb etmoqda. Jahon tajribasi shuni ko‘rsatmoqdaki, soliq 
ma’murchiligida raqamli texnologiyalarni qo‘llash nafaqat soliqlarni to‘liq va o‘z vaqtida undirishni ta’minlaydi, 
balki soliq to‘lovchilar bilan davlat o‘rtasidagi munosabatlarda shaffoflik va ochiqlikni oshiradi. O‘zbekiston 
Respublikasida ham “Raqamli O‘zbekiston – 2030” strategiyasi doirasida soliq tizimini modernizatsiya qilish, 
soliq ma’lumotlarini elektron shaklda qayta ishlash, yagona axborot bazalarini yaratish va integratsiyalash, 
shuningdek sun’iy intellekt va blokcheyn kabi ilg‘or texnologiyalarni amaliyotga joriy etish bo‘yicha qator islohotlar 
amalga oshirilmoqda. Shu bilan birga, soliqlarni undirishda raqamlashtirishga oid metodologik muammolar ham 
saqlanib qolmoqda. Jumladan, soliq ma’lumotlarini standartlashtirishdagi kamchiliklar, mavjud axborot tizimlari 
o‘rtasidagi yetarli integratsiya yo‘qligi, ma’lumotlar xavfsizligini ta’minlashdagi qiyinchiliklar hamda zamonaviy 
texnologiyalardan foydalanish bo‘yicha ilmiy-metodologik asoslarning yetarli darajada ishlab chiqilmagani 
shular jumlasidandir. Mazkur tadqiqotda soliq tizimida raqamlashtirishni takomillashtirish orqali soliqlarni 
undirish samaradorligini oshirish yo‘lida yuzaga kelayotgan metodologik muammolarni aniqlash hamda ularni 
hal etish bo‘yicha ilmiy va amaliy takliflar ishlab chiqish asosiy maqsad qilib belgilangan. 

M A V Z U G A  O I D  A D A B I Y O T L A R  S H A R H I
O‘zbekiston Respublikasi soliq ma’murchiligida joriy etilgan soliqlarni undirish mexanizmini takomillashtirish 

yo‘llari bo‘yicha qisqacha adabiyotlar sharhi quyidagicha. Soliq majburiyati — jismoniy shaxs, korporatsiya yoki 
boshqa yuridik shaxsning davlat oldidagi soliq qarzining umumiy summasidir. Daromad solig‘i, savdo solig‘i 
va kapital daromad solig‘i soliq majburiyatlarining asosiy shakllarini tashkil etadi (Jonson, 2022) [1]. Soliq 
majburiyatining ta’rifi jismoniy yoki yuridik shaxsning davlatga soliq bo‘yicha qarzi hisoblangan pul yoki qarz 
miqdoridir (Jozepson, 2022) [2]. Demak, soliq majburiyatlari bilan bog‘liq jarayonlarni o‘rganish soliq to‘lashdan 
bo‘yin tovlash holatlarining iqtisodiy mohiyatini ochish imkonini beradi. Soliq to‘lashdan bo‘yin tovlash deganda 
jismoniy yoki yuridik shaxslarning soliq majburiyatlarini qonunga xilof ravishda kamaytirish maqsadida amalga 
oshiriladigan keng ko‘lamli faoliyat tushuniladi. Soliq majburiyatlari soliq tizimlarining standart va huquqiy 
jihati bo‘lib, soliq to‘lashdan bo‘yin tovlash firibgarlik yo‘li orqali ushbu majburiyatlardan qochish yoki ularni 
kamaytirishga qaratilgan jinoiy harakatdir [3]. 

Soliq to‘lashdan bo‘yin tovlash tarix davomida ko‘plab davlatlarda keng tarqalgan bo‘lib, bu atama 
soliqlarning adolatli ulushini to‘lashni istamaydigan shaxslar tomonidan amalga oshiriladigan turli strategiyalarni 
o‘z ichiga oladi (Ovusu va boshq., 2019). Daromadni kamaytirib ko‘rsatish, chegirmalarni asossiz ravishda 
oshirib ko‘rsatish hamda moliyaviy hujjatlarni manipulyatsiya qilish soliq to‘lashdan bo‘yin tovlashning keng 
uchraydigan usullaridan hisoblanadi (Ozili, 2020). Soliq to‘lashdan bo‘yin tovlash natijasida yo‘qotiladigan 
daromadning miqdori esa har qanday mamlakat uchun sezilarli bo‘lishi mumkin [4]. Ko‘plab tadqiqotlarda 
soliq to‘lashdan bo‘yin tovlash individual xatti-harakatlar bilan bog‘liq ekani ta’kidlanadi (Alm va boshq., 2019). 
Axloqiy qarashlar, ishonch, munosabat, idrok, niyat, xabardorlik, madaniyat, dindorlik, bilim va ta’lim darajasi 
kabi omillar soliq to‘lash bo‘yicha xatti-harakatlarga bevosita ta’sir ko‘rsatadi. Shaxsiy daromad solig‘i bo‘yicha 
soliq to‘lashdan bo‘yin tovlash eng ko‘p uchraydigan hodisalardan bo‘lib, jismoniy shaxslar daromadni kam 
hisobot qilish, chegirmalar va imtiyozlarni bo‘rttirib ko‘rsatish yoki soliq deklaratsiyasini o‘z vaqtida topshirmaslik 
orqali soliqdan qochishi mumkin (Efeeloo va Dik, 2018). Korxonalar ham xuddi shu tarzda yuridik shaxslarning 
daromad solig‘i bo‘yicha majburiyatlardan bo‘yin tovlashi mumkin [5]. 

Adabiyotlarda iqtisodiy omillar — soliq stavkasi, moliyaviy cheklovlar, daromad darajasi, soliq yuki, 
korrupsiya, iqtisodiy tuzilma, audit, jarima va ishsizlik kabi omillar muhim determinatorlar sifatida qayd etiladi. 
Richardson (2016) iqtisodiy omillarga qaraganda iqtisodiy bo‘lmagan omillarning soliq to‘lashdan bo‘yin 
tovlashga ko‘proq ta’sir ko‘rsatishini ta’kidlaydi. Korrupsiya hokimiyat yoki vakolatli shaxsning shaxsiy manfaat 
yo‘lida rasmiy vakolatni suiiste’mol qilishi sifatida izohlanadi (Khlif va Amara, 2019). Ishsizlik esa mehnatga 
layoqatli, biroq haq to‘lanadigan ishga ega bo‘lmagan, lekin faol ravishda ish qidirayotgan shaxslar sifatida 
baholanadi (Tabandeh va Tamadonnejad, 2015) va ko‘plab tadqiqotlarda yashirin iqtisodiyotning muhim 
manbalaridan biri sifatida qayd etiladi [6]. So‘nggi tadqiqotlarda soliq to‘lashdan bo‘yin tovlashga ta’sir etuvchi 
omillar qatoriga davlat xizmatlarini raqamlashtirish, korporativ ijtimoiy mas’uliyat hamda axborot tarqatish 
jarayonlarining samaradorligi ham kiritilmoqda. Hukumatlar so‘nggi yillarda internet texnologiyalaridan 
foydalanish orqali davlat xizmatlarini soddalashtirish va ularning samaradorligini oshirishga alohida e’tibor 
qaratmoqda (Uyar va boshq., 2021; Montenegro, 2021). Hushtakbozlik tizimlari esa xususiy yoki davlat 
sektorida noqonuniy va axloqsiz faoliyatni aniqlash imkoniyatini oshirib, audit jarayonlarida qo‘shimcha nazorat 
mexanizmi sifatida xizmat qiladi (Masslet va boshq., 2019).

T A H L I L  V A  N A T I J A L A R
Xorijiy davlatlar tajribasi shuni ko‘rsatadiki, soliq ma’muriyatchiligini raqamlashtirishning turli modellari 

mavjud bo‘lib, har bir mamlakat o‘zining iqtisodiy sharoiti, soliq infratuzilmasi va institutsional rivojlanish 
darajasiga qarab maxsus yondashuvni qo‘llaydi. AQSh tajribasida soliq tizimini raqamlashtirish bir necha 
bosqichda amalga oshirilgan bo‘lib, unda asosiy e’tibor soliq ma’lumotlarini real vaqt rejimida yig‘ish, qayta 
ishlash va tahlil qilishga qaratilgan. Internal Revenue Service (IRS) tomonidan e-filing, e-audit, onlayn 
identifikatsiya va risk tahlil platformalari keng joriy etilgan. Metodologik yondashuvning asosiy o‘ziga xos jihati 
— riskga asoslangan audit tizimi bo‘lib, unda har bir soliq to‘lovchi bo‘yicha raqamli ko‘rsatkichlar algoritmlar 
orqali tahlil qilinadi. AQShda kuzatilgan muammolar qatoriga federal va shtat soliq tizimlari integratsiyasidagi 
uzilishlar, ma’lumotlar hajmining kattaligi tufayli texnik cheklovlar, shuningdek shaxsiy ma’lumotlar maxfiyligini 
ta’minlash bo‘yicha yuridik cheklovlar kiradi.

Yevropa Ittifoqi (YEI) tajribasida soliq raqamlashtirish jarayonlari yagona standartga asoslanadi, bunda 
elektron hisob-faktura (e-invoice) va raqamli markirovka tizimlari samarali ishlaydi. Polsha, Estoniya, Latviya, 
Italiya kabi davlatlarda soliq ma’murchiligi to‘liq elektron tizimga o‘tkazilgan. YEIda qo‘llaniladigan “Real 
Time Reporting” amaliyoti orqali tovar aylanmasi va xususan QQS bo‘yicha operatsiyalar soliq organlariga 
darhol uzatiladi. Biroq turli davlatlar o‘rtasida yagona soliq standartlarini joriy etishdagi murakkabliklar, 
biznes sub’yektlarining texnik infratuzilmasidagi farqlar hamda ma’lumotlar oqimi oshishi bilan bog‘liq texnik 
kechikishlar metodologik muammolar sifatida qayd etiladi.

Janubiy Koreya soliq raqamlashtirish bo‘yicha eng ilg‘or davlatlardan biri bo‘lib, Milliy soliq xizmati (NTS) 
tomonidan yaratilgan Hometax platformasi orqali ro‘yxatdan o‘tish, hisobot topshirish, audit jarayonlari, 
monitoring va to‘lovlar to‘liq avtomatlashtirilgan. Shuningdek, blokcheyn asosidagi soliq monitoringi, sun’iy 
intellektga asoslangan audit, tovarlarni raqamli kuzatish mexanizmlari keng joriy etilgan. Metodologik 
muammolar sifatida yuqori texnologiyalardan foydalanish uchun tadbirkorlar zimmasiga tushadigan dastlabki 
xarajatlarning ko‘pligi, axborot tizimlarining murakkabligi sababli kichik biznesning moslashuvi qiyinligi, katta 
hajmdagi real vaqt ma’lumotlarini uzluksiz boshqarish zarurati qayd etiladi.

Xitoy tajribasida soliq raqamlashtirish “Golden Tax System” orqali amalga oshiriladi. Ushbu tizim QQS 
bo‘yicha elektron hisob-fakturalar, tovarlar harakati, bojxona ma’lumotlari va bank tranzaksiyalarini yagona 
platformada birlashtiradi. Xitoy, shuningdek, raqamli markirovka, QR-kod identifikatsiyasi va sun’iy intellekt 
orqali kontrafakt mahsulotlarni aniqlash bo‘yicha ilg‘or mexanizmlarga ega. Biroq mamlakatning hududlari 
o‘rtasidagi iqtisodiy rivojlanish darajalarining farqliligi sababli infratuzilmaning notekisligi, IT-tizimlarning haddan 
tashqari markazlashuvi natijasida yuzaga keladigan yuklama va ma’lumotlar xavfsizligi bo‘yicha yuqori talablar 
mavjud.

Rossiya tajribasida “Chestniy ZNAK” raqamli markirovka tizimi joriy etilgan bo‘lib, farmatsevtika, tamaki, sut 
mahsulotlari, poyabzal va boshqa ko‘plab mahsulotlar raqamlashtirilgan. Soliq organlari “Nalog-3” platformasi 
orqali barcha ma’lumotlarni real vaqt rejimida qayta ishlaydi va monitoringni amalga oshiradi. Metodologik 
muammolar sifatida markirovka tizimiga o‘tish xarajatlarining yuqoriligi, kichik biznes uchun texnik moslashuv 
jarayonining murakkabligi va ayrim hududlarda internet infratuzilmasining yetarli emasligi qayd etiladi.

Jahon banki bilan hamkorlikda amalga oshirilayotgan “Soliq ma’muriyatchiligini isloh qilish” loyihasi doirasida 
Soliq qo‘mitasining Ma’lumotlarni qayta ishlash markazi zamonaviy server va telekommunikatsiya uskunalari 
bilan jihozlandi. Natijada markazning umumiy hisoblash quvvati 20 barobarga oshirildi, tizimlarning barqaror 
hamda uzluksiz ishlash ko‘rsatkichi 99 foizga yetkazildi. Soniyada o‘rtacha 3,5 mingdan ortiq so‘rov qayta 
ishlanib, tegishli tizimlarga avtomatik yo‘naltirilmoqda. Har kuni nazorat-kassa mashinalari orqali 8 milliondan 
ortiq elektron cheklar, shuningdek 130 mingdan ortiq elektron hisob-fakturalar real vaqt rejimida qabul qilinib, 
qayta ishlanmoqda. Yaratilgan zamonaviy infratuzilma soliq ma’muriyatchiligini samarali ta’minlash va yashirin 
iqtisodiyotni qisqartirishga qaratilgan 75 ta axborot tizimi hamda 60 dan ortiq interaktiv xizmatlarni joriy etish 
imkonini berdi. Bundan tashqari, 71 ta vazirlik va idora bilan 392 ta yo‘nalishda tezkor axborot almashinuvi 
yo‘lga qo‘yildi va bu soliq hisobotlarini 93 foizgacha avtomatlashtirish imkoniyatini yaratdi. 2025-yilning o‘tgan 
davri mobaynida 3 ta yangi axborot tizimi va 6 ta alohida quyi tizim ishlab chiqilib, joriy etildi, 8 ta vazirlik va 
tashkilotlar bilan axborot almashish bo‘yicha 41 ta yangi yo‘nalishda integratsiya amalga oshirildi. Bugungi 
kunda “Soliq” mobil ilovasi foydalanuvchilar soni o‘tgan yilning mos davriga nisbatan 41 foizga o‘sib, 12,7 
million nafarga yetdi. Ilovada foydalanuvchilarni masofadan turib identifikatsiya qilishga mo‘ljallangan Face ID 
xizmati joriy etildi. 2025-yilda mobil ilovada 8 ta yangi xizmat ishga tushirilib, mavjud xizmatlar soni 38 taga 
yetkazildi.

Soliq to‘lovchilarga ko‘rsatilayotgan xizmatlar sifatini yaxshilash maqsadida yangilangan my3.soliq.uz 
portali faoliyati yo‘lga qo‘yildi. Portalda soliq to‘lovchilar uchun 2025-yilda 6 ta yangi interaktiv xizmat joriy etilib, 
ularning umumiy soni 88 taga yetkazildi. Soliq qonunchiligiga oid masalalar bo‘yicha tezkor tushuntirishlar 
beruvchi hamda sun’iy intellekt asosida 24/7 rejimida uzluksiz faoliyat yurituvchi “DavrOn” virtual yordamchisi 

amaliyotga joriy etildi. 2026-yildagi asosiy rejalar quyidagilardan iborat: soliq organlarida 7 ta vazirlik va 
idoralar bilan 19 ta yo‘nalishda ma’lumotlar almashinuvi yo‘lga qo‘yiladi, soliq xavflarini tahlil qilish va 
baholash, Soliq qo‘mitasining idoralararo hujjat aylanish tizimi hamda “Call-center” faoliyatiga sun’iy intellekt 
texnologiyalarini joriy etishga kirishiladi va ularning loyiha-texnik hujjatlari ishlab chiqiladi; sun’iy intellektdan 
foydalangan holda soliq to‘lovchilarga ko‘maklashuvchi “DavrOn” virtual maslahatchisi takomillashtiriladi, 
sun’iy intellekt yo‘nalishida soliq organlari xodimlarining malakasi oshiriladi hamda shu sohadagi ilg‘or tajribaga 
ega mamlakatlar amaliyoti o‘rganiladi; “Resurs soliqlari ma’muriyatchiligi” axborot tizimi ishlab chiqilib, sinov 
tariqasida joriy etiladi va 2027-yildan to‘liq amaliyotga joriy etiladi. Qo‘shilgan qiymat solig‘ining salbiy farqini 
qoplashda inson omilini kamaytirish orqali korrupsion sxemalarga barham berish yuzasidan bir qator ishlar 
amalga oshirildi. Xususan, keyingi yillarda soliq organlarida raqamlashtirish masalasiga alohida e’tibor 
qaratilib, mazkur yo‘nalishda soliq to‘lovchini hisobga olishdan tortib majburiyatini bajarishgacha bo‘lgan sikl 
avtomatlashtirildi va 60 dan ortiq interaktiv xizmat joriy etildi. Jumladan, “Soliq” mobil ilovasida 2024-yilda 8 ta 
yangi xizmat (“Soliq biznes”, “Tovar-transport yuk xati”, “Xabar yuborish”, “Fiskal modulga to‘lov”, “Komissioner 
shakllantirish”, “Barqarorlik reytingi”, “Mening uyim”) ishga tushirilib, mobil ilova orqali ko‘rsatiladigan xizmatlar 
soni 33 taga yetkazildi. Xususan, mazkur interaktiv xizmatlar orasida yangi yo‘lga qo‘yilgan barqarorlik reytingi 
yuqori bo‘lgan soliq to‘lovchilarga 1 kun muddatda avtomat tarzda inson omilisiz QQS salbiy farq summasini 
qaytarilishini ta’minlovchi dasturiy mahsulot muqaddam ushbu yo‘nalishlarda kuzatilgan korrupsion holatlarga 
barham berdi yoki ularni minimallashtirdi. Bu borada QQS salbiy farq summasini qoplashda korrupsion 
holatlarning oldini olish hamda tadbirkorlar sarsongarchiligiga barham berish maqsadida 2024-yilning dastlabki 
oylarida qabul qilingan normativ hujjatlarga ko‘ra, barqarorlik reytingi yuqori bo‘lgan soliq to‘lovchilarga QQS 
salbiy farq summasini inson omilisiz avtomat tarzda 1 kun muddatda qoplab berish mexanizmi joriy etildi.

O‘zbekiston Respublikasi Prezidentining “Tadbirkorlik subyektlarining barqarorlik reytingini joriy etish 
chora-tadbirlari to‘g‘risida”gi 2024-yil 23-yanvardagi PQ-39-son1 qaroriga muvofiq, reyting doirasida tadbirkorlik 
subyektlari quyidagi toifalarga ajratildi: “AAA”, “AA” va “A” toifalar — yuqori barqarorlik reytingi; “VVV”, “VV” 
va “V” toifalar — o‘rta barqarorlik reytingi; “SSS”, “SS” va “S” toifalar — qoniqarli barqarorlik reytingi; “D” toifa 
— quyi barqarorlik reytingi. Qarorning 4-bandida yuqori barqarorlik reytingiga ega tadbirkorlik subyektlari 
uchun quyidagi rag‘batlantirish choralari joriy etildi: a) “AAA” toifadagi tadbirkorlik subyektlari faoliyatida soliq 
tekshiruvlari o‘tkazilmasligi (jinoiy ishlar doirasida o‘tkaziladigan tekshiruvlar bundan mustasno), shuningdek 
ushbu toifadagi tadbirkorlik subyektlariga QQS summasi o‘rnini qoplash (qaytarish) 1 kun muddatda 
tekshiruvlarsiz avtomat tarzda amalga oshirilishi belgilandi. Shu bilan birga, O‘zbekiston Respublikasi 
Prezidentining “To‘qimachilik va tikuv-trikotaj sanoatini rivojlantirishni yangi bosqichga olib chiqish chora-
tadbirlari to‘g‘risida”gi 2024-yil 1-maydagi PQ-71-son2 farmonining 12-bandiga muvofiq, 2024-yil 1-maydan 
2026-yil 1-maygacha “A” va undan yuqori toifadagi to‘qimachilik va tikuv-trikotaj yo‘nalishidagi tadbirkorlik 
subyektlari faoliyatida soliq tekshiruvlari o‘tkazilmasligi (jinoiy ishlar doirasida o‘tkaziladigan tekshiruvlar 
bundan mustasno), shuningdek ushbu toifadagi tadbirkorlik subyektlariga QQS summasi o‘rnini qoplash 
(qaytarish) 1 kun muddatda tekshiruvlarsiz amalga oshirilishi belgilandi. Shuningdek, O‘zbekiston Respublikasi 
Prezidentining “Tadbirkorlik subyektlarining barqarorlik reytingini joriy etish chora-tadbirlari to‘g‘risida” 2024-yil 
23-yanvardagi PQ-39-son qarori ijrosini ta’minlash maqsadida Vazirlar Mahkamasining 2024-yil 30-yanvardagi 
“Tadbirkorlik subyektlarining barqarorlik reytingini aniqlash tartibi to‘g‘risidagi nizomni tasdiqlash haqida”gi 
55-son qarori qabul qilindi va unga ko‘ra tadbirkorlik subyektlarining barqarorlik reytingi shkalasi tasdiqlandi. 
Bundan tashqari, O‘zbekiston Respublikasi Prezidentining 2023-yil 12-iyundagi “Kambag‘allikni qisqartirishda 
tadbirkorlik subyektlari bilan o‘zaro manfaatli hamkorlik o‘rnatishga qaratilgan chora-tadbirlar to‘g‘risida”gi 
PF-93-son3 Farmoni bilan dasturga kiritilgan tadbirkorlik subyektlariga, O‘zbekiston Respublikasi Prezidentining 
2024-yil 24-yanvardagi “Tadbirkorlik subyektlarining barqarorlik reytingini joriy etish chora-tadbirlari to‘g‘risida”gi 
PQ-39-sonli qarori bilan barqarorlik reytingi “BBB” va undan yuqori toifadagi tadbirkorlik subyektlariga tovarlarni 
import qilishda va tovarlarni (xizmatlarni) realizatsiya qilishda to‘lanadigan qo‘shilgan qiymat solig‘i summalarini 
o‘zaro hisobga olish imkoniyatini beruvchi tartib tatbiq etildi. Ya’ni, tadbirkorlik subyektlari tomonidan import 
qilingan tovarlar uchun bojxonaga to‘lanishi lozim bo‘lgan to‘lovlar ilgari soliq organlaridan mavjud QQS salbiy 
farq summasini qaytarib olish uchun murojaat qilib, qoplangan summadan to‘lab kelingan bo‘lsa, mazkur tatbiq 
etilgan o‘zgarishlar natijasida soliq organlarida qo‘shilgan qiymat solig‘idan mavjud ortiqcha to‘lovlar hisobidan 
bojxona to‘lovlarini avtomat tarzda (o‘zaro hisobga olish mexanizmi orqali) to‘lash tizimi joriy qilindi. Joriy 
yilda yashirin ish o‘rinlarini legallashtirish bo‘yicha belgilangan 500 ming yillik rejaning ijrosi bugungi kunda 
191,3 ming (38,3 %) nafarga yoki 100,6 foizga bajarilib, reja ijrosi barcha hududlarda ta’minlandi. Tadbirkorlik 
subyektlari aylanma mablag‘larini shakllantirish maqsadida 2025-yilning yanvar-iyul oylari davomida 3 609 ta 

1	  https://lex.uz/uz/docs/-6773342 
2	  https://lex.uz/uz/docs/-6908347 
3	  https://lex.uz/docs/-6493069?ONDATE=14.06.2023 

korxonaga jami 10624,9 mlrd. so‘m (iyul oyida 794 ta korxonaga 1 829,1 mlrd. so‘m) QQSning manfiy farq 
summasi qoplab berilgan bo‘lib, shundan O‘zbekiston Respublikasi Prezidentining 2024-yil 23-yanvardagi 
PQ-39-son4 qaroriga asosan barqarorlik reytingi darajasi “AAA” bo‘lgan 1 036 ta korxonaga 1 522,4 mlrd. so‘m 
(iyul oyida 257 ta korxonaga 197,0 mlrd. so‘m) QQS salbiy farq summalari tekshiruvlarsiz avtomatik tarzda 
1 kun muddatda qoplab berildi. 2024-yilda xarid qilinayotgan va realizatsiya qilinayotgan tovarlar (xizmatlar) 
nomenklaturasiga mos kelmagan operatsiyalarni amalga oshirgan 177 ta soliq to‘lovchilarning QQS maxsus 
guvohnomalari vaqtinchalik to‘xtatildi. Joriy yilning yanvar-iyul oylarida soliq xizmati organlari jami 18 060 ta 
tadbirkorlik subyektida soliq auditi o‘tkazdi. Shundan 2 519 tasida soliqlarni to‘lamaslik xavfi yuqori bo‘lganligi, 
2 270 tasida huquqni muhofaza qiluvchi organlar tomonidan qo‘zg‘atilgan jinoyat ishlari bo‘yicha hamda 13 271 
tasida soliq to‘lovchi tugatilishi munosabati bilan soliq auditlari o‘tkazildi. O‘tkazilgan tekshirishlar natijasida 
budjetga jami 17712,6 mlrd. so‘m qo‘shimcha (shundan 10 480,5 mlrd. so‘m qo‘shimcha soliq va 7 232,2 mlrd. 
so‘m moliyaviy jarima) mablag‘lar hisoblandi.

X U L O S A  V A  T A K L I F L A R
Hisobot davrida xufiyona aylanmalarga chek qo‘yish hamda qo‘shimcha manbalarni jalb qilish orqali 

budjetga tushumlarni ta’minlash doirasida 35 565 ta kameral soliq tekshiruvlari o‘tkazilib, 1 333,6 mlrd.so‘mga 
qayta hisobotlar olindi. Shu bilan birgalikda, soliq organlari tomonidan o‘tkazilgan 28 607 ta sayyor soliq 
tekshiruvlari natijasida aniqlangan huquqbuzarliklar yuzasidan 94,9 mlrd.so‘m moliyaviy jarimalar qo‘llanildi. 
Aholiga yo‘nalishsiz taksi xizmatini ko‘rsatayotgan subyektlar faoliyatini legallashtirish bo‘yicha tizimli ishlar 
davom ettirilib, agregatorlik xizmatini ko‘rsatayotgan subyektlarning axborot tizimlari soliq organlarining 
ma’lumotlar bazasiga integratsiya qilinmoqda (ularning soni 215 taga, shundan chek yuborganlar soni 188 
taga yetdi). Xususan, “YandexGo”, “Uklon”, “My taxi”, “Biznes taxi”, “GeoGo”, “Taxi OK” va boshqa agregatorlar 
xizmatidan 2025-yilning 7 oyida 457,3 mingdan ortiq o‘zini o‘zi band qilgan shaxslar foydalangan bo‘lib, ushbu 
davrda 5 000,8 mlrd.so‘mlik 262,2 mln.ta tashuvlar bo‘yicha chek rasmiylashtirilgan. Shundan, “Yandex Go UB” 
MCHJ xizmatidan joriy yilning o‘tgan davrida 362,5 mingdan ortiq o‘zini o‘zi band qilgan shaxslar foydalangan 
bo‘lib, 4 265,7 mlrd.so‘mlik 215,2 mln.ta chek rasmiylashtirilgan. Agregatorlar tomonidan 2025-yilning 7 oyida 
jami 98,8 mlrd.so‘m, shundan QQS 55,4 mlrd.so‘m soliqlar to‘landi. Amalga oshirilgan ishlar natijasida joriy 
yilning yanvar–iyul oylari uchun budjetga 117,0 trln.so‘m belgilangan prognoz ko‘rsatkichlari haqiqatda 122,2 
trln.so‘mga (104,4%) bajarilib, budjetga 5,1 trln.so‘m qo‘shimcha tushumlar ta’minlandi. Tushumlarning o‘sish 
sur’ati o‘tgan yilning mos davriga (102,8 trln.so‘m) nisbatan 118,8 foizni tashkil etib, 19,4 trln.so‘mga o‘sdi.

Takliflar: axborot tizimlarini yagona standart asosida integratsiyalash. Soliq, bojxona, bank, markirovka, 
elektron hisob-faktura (EHF) va monitoring platformalarini yagona raqamli ekotizimga birlashtirish, har bir davlat 
organi uchun yagona API va ma’lumotlar almashinuvi protokollarini ishlab chiqish, real vaqt rejimida ma’lumot 
uzatish bo‘yicha xalqaro tajribaga mos milliy standart yaratish. Zamonaviy analitika va sun’iy intellektdan 
keng foydalanish. Soliq xavf-xatarlarini aniqlashda AI algoritmlarini joriy etish (kontrafakt, yashirin aylanma, 
noto‘g‘ri deklaratsiya), soliq ma’lumotlarini tahlil qiluvchi big data markazlarini tashkil etish, raqamli markirovka 
ma’lumotlaridan foydalanib ta’minot zanjiri bo‘yicha avtomatik monitoring tizimini yaratish.

Raqamlashtirish xarajatlarini kamaytirish. Kichik biznes uchun markirovka uskunalari, skanerlar va dasturiy 
ta’minotni subsidiyalash, mahalliy ishlab chiqaruvchilarni jalb qilgan holda arzon texnik yechimlar yaratish, 
raqamli xizmatlar uchun litsenziya va texnik xizmat xarajatlarini kamaytirish.

Soliq jarayonlarini soddalashtiruvchi platformalarni rivojlantirish. Soliq hisobotlari, markirovka, EHF 
va ro‘yxatdan o‘tish jarayonlarini “bir darcha – bir ilova” tamoyili asosida birlashtirish, mobil ilovalar orqali 
soliq to‘lovchi uchun qulay interfeyslar yaratish, qiyin jarayonlarni bosqichma-bosqich avtomatlashtirish va 
foydalanuvchi xatolarini minimallashtirish. 

Kiberxavfsizlikni kuchaytirish. Raqamli soliq tizimlarida ma’lumotlarni himoyalash bo‘yicha ko‘p bosqichli 
xavfsizlik tizimini joriy etish (multi-layer security), soliq ma’lumotlari bilan ishlovchi tashkilotlar uchun majburiy 
xavfsizlik auditini yo‘lga qo‘yish, xakerlik hujumlarining oldini olish uchun “Security Operation Center (SOC)” 
tashkil qilish.

Monitoring va nazoratning yangi mexanizmlarini joriy etish. Soliq organlari uchun real vaqt monitoring 
panelini (dashboard) yaratish, qonunbuzarliklarni aniqlovchi avtomatik signalizatsiya (alert) tizimini 
takomillashtirish, raqamli auditni bosqichma-bosqich kengaytirish.

Foydalanilgan adabiyotlar ro‘yxati:
1.	 O‘zbekiston Respublikasi Soliq kodeksi. https://lex.uz/docs/-4674902 
2.	 Davlat soliq qo‘mitasi ma’lumotlari. www.soliq.uz.

4	  https://lex.uz/docs/-6773342 

https://d1wqtxts1xzle7.cloudfront.net/63209917

4.	 Johnson Janet Berry (2022). Tax Liability: Definition, Calculation, and Example. The Investopedia Team, October 26. 
https://www.investopedia.com/terms/t/taxliability.asp

5.	 Josephson Amelia (2022). The Ultimate Guide to Tax Liability. November 16. https://smartasset.com/taxes/tax-liability
6.	 Masset D., Montmarquette S. & Viennot-Briot N. (2019). Can whistleblower programs reduce tax evasion? 

Experimental evidence. Journal of Behavioral and Experimental Economics, 83, 101459. https://doi.org/10.1016/j.
socec.2019.101459

7.	 Owusu G.M.Y., Bekoe R.A., Anokye F.K. & Anyetei L. (2019). What Factors Influence the Intentions of Individuals to 
Engage in Tax Evasion? Evidence from Ghana. International Journal of Public Administration, 43(13), 1143–1155. 
https://doi.org/10.1080/01900692.2019.1665686

8.	 Ozili P.K. (2020). Tax evasion and financial instability. Journal of Financial Crime, 27(2), 531–539. https://doi.
org/10.1108/JFC-04-2019-0051

9.	 Richardson G. (2016). The Determinants of Tax Evasion: A Cross-Country Study. Financial Crimes: Psychological, 
Technological, and Ethical Issues, 33–57. https://doi.org/10.1007/978-3-319-32419-7_2

10.	 N.K. Muxammadov. “Ma’lumotlarni elektron hujjat aylanish tizimida shakllantirish orqali soliq ma’murchiligini 
takomillashtirish masalalari” mavzusidagi dissertatsiya ishi. Toshkent, 2024-yil, 156 bet.



2025. № 11

Ingliz tili muharriri:Ingliz tili muharriri: Feruz Hakimov Feruz Hakimov
Musahhih:Musahhih: Zokir Alibekov Zokir Alibekov
Sahifalovchi va dizayner: Sahifalovchi va dizayner: Iskandar IslomovIskandar Islomov

Manzilimiz: Toshkent shahri Yunusobod
tumani 15-mavze 19-uy

 © Materiallar ko‘chirib bosilganda “Muhandislik va iqtisodiyot” jurnali manba sifatida ko‘rsatilishi 
shart. Jurnalda bosilgan material va reklamalardagi dalillarning aniqligiga mualliflar ma’sul. 

Tahririyat fikri har vaqt ham mualliflar fikriga mos kelamasligi mumkin. Tahririyatga yuborilgan 
materiallar qaytarilmaydi.

“Muhandislik va iqtisodiyot” jurnali 26.06.2023-yildan 
O‘zbekiston Respublikasi Prezidenti Adminstratsiyasi huzuridagi

Axborot va ommaviy kommunikatsiyalar agentligi tomonidan
№S–5669245 reyestr raqami tartibi bo‘yicha ro‘yxatdan o‘tkazilgan.

 Litsenziya raqami: №095310.




